
పామరుల నుద్దరించుటకుఁ గదా మహాత్ములు లోకయాత్ర సేయుచుందురు. నేనటు మోహాంధుండనయి సంసారసాగరమున మునిగియున్న సమయంబున నొకనా డొకబైరాగి బిక్షకై మాయింటికివచ్చి నన్నాపూట భోజనము యాచించుటయు  నేమియు నియ్యక సామాన్యపు బిచ్చగానివలెఁ జూచుచు ముచ్ఛా? పోపొ మ్మెచ్చట నుండి వచ్చితివని నిరసించి పలికితిని నేను ముచ్చునయినచో నిన్ను యాచింపనేల యని యతండన నీలాటివారే ముచ్చులును, గుట్టు తెలియుటకయి యాచింతురని నే నంటిని ఆమాటలమీద మాయిరువురకు వాదము జరిగినది. నేను ధనమదుడయి యున్నవాడ గావున నిముషమునకు వేలు సంపాదించెడు నావేళయంతయు వృథాలాపములచే జెరిపెనను కోపముతో నమ్మహానుభావునిఁ బరిచారకులచే గెంటించితిని.

నాగెంటువడి యతండించుకయు నలుగక ధూళియైన యొడలు తుడిచి కొనుచు నామూఢత్వమును గుఱించి చింతించుచు నెచ్చటికిం బోవక మా వీథిలోనే కూర్చుండి యుండెను. సాయంకాలమువఱకు నట్లుండినను నేను స్వయంపాక మిచ్చితినికాను. స్వయంపాకము దీసికొని కాని యరుగనని యతండును, నీవిందు బలాత్కారముగా జచ్చినను స్వయంపాకమియ్యనని నేనును బట్టుపట్టికొని యుంటిమి. మూఁడహోరాత్రంబు లతం డట్లే కుడువక యావీథిలో నుండుట జూచి నా విహితులు కొందఱు వచ్చి యతడు శపించునని వెఱపించిరి కాని నేను భయపడలేదు. వీథి తలుపులు మూయించి రెండవదారిని నడువ దొడంగితిమి. అతండట్లు కొన్ని దినంబులుండి విసిగి యెందేనిం బోయెను.

అప్పుడు నేను భూచక్రమును గెలిచినట్లుగా సంతసించుచు వీథితలుపులు తెరపించి సంచరింపఁ దొడంగితిని. కాని యమ్మఱునాడే యయ్యోగి వెండియువచ్చి వీథిలో గూర్చుండుటచే మరల తలుపులు మూయించితిని. మేమేవైపున మసలు చుందుమో యాదెసనే ఆతఁడు వచ్చి కూర్చుండుటయుంజూచి యోహో ! యాతని నాశత్రువులెవ్వరో బోధించిరి లేకున్న మాద్వారములన్నియు నీతని కెట్లెఱుగబడును? మాయింటికి వాణిజ్యమునకై నిత్యము పెక్కండ్రు వర్తకులు వచ్చుచుం బోవుచుందురు. అన్నితలుపులు మూసికొని యెట్లు వేగించుకొందు నితండు పిశాచములాగున వదలకున్నాడు. ఊరక స్వయంపాకమెట్లు వ్యయపెట్టుదునని చింతించుచు నీవు తిరుగా నేమిటికై వచ్చితివని యొక మిత్రునిచే నతనియొద్దకు రాయబారము పంపితిని.

అప్పు డయ్యోగి నాకు స్వయంపాక మక్కరలేదు నీతో గొన్ని సంగతులు ముచ్చటింపవలసియున్నది రెండుగడియ లవకాశమిచ్చినఁజాలు నిదియే నా కోరిక యని యతం డతనిచేత నాకు తెలియజేసెను. అయ్యో? గడియకు కొన్ని వేలు సంపాదించెడు నేనందుల కెట్లియ్యకొందును. లేకున్న స్వయంపాక మీయవలసివచ్చు నేమిచేయుదును దైవమాయని విచారించుచు నెట్టకేలకు నామిత్రుని నిర్భంధముమీద మఱియాఱునెలల కట్టియవకాశమిచ్చుటకు వీలుండునని చెప్పి యవ్వార్త నంపితిని.

		 ఈ పేజీలో చివరి మార్పు 27 డిసెంబరు 2021న 01:41కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

